	Татарстан Республикасы Дәүләт Советы

мәгълүмат бюллетене


	Парламент хәбәрләре
	Парламентские вести


	Информационный бюллетень

 Государственного Совета Республики Татарстан 

	   №8  (205)
	АВГУСТ,   2014 ел


Баш мөхәррир -
Ратникова Р.А. – Татарстан Республикасы Дәүләт Советы Рәисе урынбасары 

Баш мөхәррир урынбасары -
Миңнуллин Р.М. – Татарстан Республикасы законнарының татар һәм рус телләрендәге текстлары тәңгәллеген билгеләү  комиссиясе рәисе 
Редакция коллегиясе:

Гусев А.П. – Татарстан Республикасы Дәүләт Советы Рәисе урынбасары,  Татарстан Республикасы Дәүләт Советында “Бердәм Россия” фракциясе җитәкчесе; 

Маврина Л.Н. – Татарстан Республикасы Дәүләт Советы Секретаре;

Вәлиев Р.И. – Татарстан Республикасы Дәүләт Советының Мәдәният, фән, мәгариф һәм милли мәсьәләләр комитеты рәисе;

Галиев М.Һ. – Татарстан Республикасы Дәүләт Советының Икътисад, инвестицияләр һәм эшкуарлык комитеты рәисе;

Миргалимов Х.Г. – Татарстан Республикасы Дәүләт Советының Дәүләт корылышы һәм җирле үзидарә комитеты рәисе урынбасары, Татарстан Республикасы Дәүләт Советында КПРФ фракциясе җитәкчесе;          

Водопьянова Т.П. – Татарстан Республикасы Дәүләт Советы депутаты;

Ощепков А.А. – Татарстан Республикасы Дәүләт Советы Аппаратының Хокук идарәсе башлыгы;

Һидиятуллин А.Р. – Татарстан Республикасы Дәүләт Советы Аппаратының Оештыру идарәсе башлыгы;

Макуева Р.Г. – Татарстан Республикасы Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге  башлыгы (мөхәррир);

Толчинский Л.Г. – "Татмедиа" ачык акционерлык җәмгыятенең   "Татар-информ" мәгълүмат агентлыгы” филиалы генераль директоры.

● 1 август. 
Һәр елның август аенда Алабуга районы XIX гасыр ахырына әйләнеп кайткандай була. Ярты гасыр дәвамында район тарихы битләреннән югалып торган Спасс ярминкәсе инде җиде ел дәвамында әнә шулай үткән белән бүгенгене тоташтырып килә. 

Заманында Эрбет, Мәкәрҗә кебек данлыклы ярминкәләр рәтендә йөргән бер гасырлык бай тарихы булган Спасс ярминкәсе Бөек Ватан сугышыннан соң үткәрелми башлый. 2008 елда исә Алабуга дәүләт музей-тыюлыгы әлеге матур сәүдәгәрлек традициясен кабаттан торгыза. Шул рәвешле бүген Алабуга үзенә кабаттан иң оста һөнәрчеләрне җыя. Кыска вакыт эчендә район дәрәҗәсеннән Россия күләмендә танылу алуга ирешкән Спасс ярминкәсе бүген чит илләрне дә колачлый. Оештыручыларның сүзләренә караганда, быелгы ярминкәгә Россиянең 145 шәһәр һәм авыл җирлекләреннән бер меңнән артык һөнәрче катнашырга теләк белдергән. Чарага хәтта Родос грек утравы, Эквадор, Белоруссия һәм Үзбәкстаннан да катнашучыларның килүе көтелә. 

Гади генә бәйрәм түгел бу. Быел җиденче тапкыр үткәрелүче ярминкәнең ачылыш тантанасында катнашкан Татарстан Дәүләт Советы рәисе Фәрит Мөхәммәтшин сүзләре белән әйтсәк, Россиянең күпмилләтлек халкын берләштерүче чара. “Сәүдә генә түгел, күңел бәйрәме дә бу. Монда төп бурыч та сәүдә итүдән бигрәк дуслар, танышлар белән күрешеп, аралашудан гыйбарәт”, - дип белдерде ул. Дәүләт Советы Рәисе быелгы ярминкәдә Кырымның Бахчасарай шәһәреннән вәкилләр катнашуына да сөенүен яшермәде. “Әлегә алар тәҗрибә туплый, әллә ни зур булмаган шәһәрдә шулкадәр халык җыела алуына шакката”, - ди Фәрит Мөхәммәтшин. 

Чагыштырмача зур булмаган мәйданда алма төшәрлек тә урын юк. Ярминкәгә керү юлында кунакларны бер-бер артлы төзелеп киткән сәүдә рәтләре каршы ала. Монда йорт кирәк-яраклары, тестиль, савыт-саба, спорт инвентарьләре сатыла. Техника көченә таянып ясалганга күрә булса кирәк, биредә заманча рух саклана ала. Дөрес, сәүдәгәрләр арасында, халык традицияләрен саклап, үз кулы белән булдырган хезмәт җимешләре белән сату итүчеләр дә бар. Чаллыдан килгән Фирүзә апа Гыйлаҗиева мамык шәл башлап сатса, Әлмәт шәһәрендә яшәүче Галина Егорова махсус Спасс ярминкәсендә катнашу өчен кыш буе бала киемнәре бәйләгән. Бәяләре дә кибет бәяләреннән ике мәртәбә арзанрак. “Төп эшне кызым башкара, мин булышам гына. Аена 15-16 кием бәйлибез”, - ди остабикә. 

Ярминкә мәйданына якынлаша барган саен урта гасырга кайта барасың. “Һөнәрчеләр шәһәре” дип аталган бу аланда нинди генә кул эшләнмәләре юк! Суздаль һөнәрчеләре, әйтик, керамик савыт-саба тәкъдим итсә, Түбән Новгородлылар табигый майлардан ясалган сабын, кәһвә бөртекләреннән эшләнгән картиналар белән сату итә. Икенче почмакта Белоруссиядән килгән Александр Пономарев кунакларны яшелчәләрдән матур фигуралар ясау серләренә төшендерә. 

Удмуртия якларыннан килгән Олег Кузнецов исә үз кулларың белән чокылган “бәхет тәңкәсе” тарата. Иң кызыгы шул – теләге булган һәркем “Һөнәрчеләр шәһәрчеге”ндә тәкъдим ителгән һәр эшләнмәне үз куллары белән башкарып чыга ала. Сәүдә рәтләре буенча сәяхәт иткән Фәрит Мөхәммәтшин да Бохара һөнәрчеләре алып килгән бәхет кошы сувенирын алмыйча үтә алмады. 

Һөнәрче сәүдәгәрләрнең сүзләренә караганда, ярминкәдә сату бик яхшы бара. Саннар теленә күчерсәк, бер минут эчендә бөтен ярминкә күләмендә алты мең сум тирәсе акча эшләп була икән. “Үзем белән алып килгән биш меө акчаны ярты сәгать эчендә тотып та бетердем”, - ди ярминкәгә Спасс районыннан килгән Галия апа. Янәшәдә генә урнашкан бал ярминкәсеннән дә кешенең өзелгән юк. Үзәк сәхнәдән исә җыр-бию, уен-көлке агыла. Республиканың танылган фольклор ансамбльләре шул рәвешле ярминкәгә бәйрәм рухы өстәде. Сәхнәдән Сергей Нарышкин белән Михаил Бабичның бәйрәм котлавы яңгырады. 

Спасс ярминкәсенең калган ике көне дә шундый ук эчтәлекле булачак дип ышандыра оештыручылар. Чаралар исемлегендә иң зурысы булып VII Россиякүләм чаң сугу фестивале тора. Быел биредә дөньяның төрле почмагыннан җыелган 65 чаң чугу остасы катнашачак. Моннан тыш ярминкә аланында халык биюләре буенча мастер-класс, “Кич утыру” кебек чаралар узачак. Шушы кыска гына өч көн эчендә үз халкыңнын гореф-гадәт, традицияләрен яңартып, үткәннәргә сәяхәт итәргә мөмкин. Тарихи Спасс ярминкәсенең тәп асылы да шуннан гыйбарәт бит инде. 

● 5 август көнне Татарстан Дәүләт Советы Рәисе, “Бердәм Россия” партиясенең төбәк бүлекчәсе Секретаре Фәрит Мөхәммәтшин Актанышта “Агыйдел” лагеренда булып, андагы шартлар, тудырылган мөмкинлекләр белән танышты, балалар белән аралашты. 

Агыйделлеләр Фәрит парламент Рәисенә уку залларын, иҗади эшләрен, һәр мизгелне туплап барган видеосюжет күрсәттеләр. Форумның программа директоры Анна Фельдман, быел ирешелгән максатлардан чыгып, киләсе елга төзелгән проект-фараз белән дә таныштырды. 

“Агыйдел” проектына старт бирү кирәкле, зарури иде, күп максатлы проект ул. Республика IT- технологияләргә сәләтле егет-кызларны эзләп табып, аларны кызыксындырып, интеллектуаль үсешләренә этәргеч бирә. Сити Град, Иннополис, Химград кебек яңа мөмкинлекләр тудыра торган җитештерү урыннарына шундый яшьләр кирәк. Идеялы кеше – эш кешесе, талантлы, даими эзләнә, белемен арттыра. Андый кешенең киләчәге дә матур була. Бу – хуплауга, ярдәм итүгә лаек. 

Фәрит Мөхәммәтшин, бүгенге вәзгыять белән таныштырып, егет-кызларның сорауларына да җавап бирде. 

● 11 августта Казанда татар теле һәм әдәбияты укытучылары, татар телендә белем бирә һәм татар теле предмет буларак укытыла торган мәгариф оешмалары хезмәткәрләренең VI Бөтенроссия съездының пленар утырышы булды. Аның эшендә ТР Дәүләт Советы Рәисе Фәрит Мөхәммәтшин катнашты һәм чыгыш ясады.

Съезд делегатларын Татарстан җитәкчелеге исеменнән сәламләп, аларга татар телен, әдәбиятын һәм йолаларын саклап калуга һәм үстерүгә куйган хезмәтоләре өчен рәхмәт белдерде. “Сез узган гасырларда иҗат иткән бөек татар мәгърифәтчеләренең бөек эшен дәвам итәсез, - дип билгеләп үтте ул, - балаларны татарча сөйләшергә, уйларга, укырга өйрәтәсез, аларда туган халыкка, әдәбиятка карата мәхәббәт тәрбиялисез. Укыту белән бергә сез балаларны үз халкыңның тарихы белән горурланырга, аның йолаларын ихтирам итәргә өйрәтәсез. Бу хезмәт иң югары бәһагә лаек. Һәм безнең республика җитәкчелеге милли мәгариф үсешенә аеруча мөһим юнәлеш итеп карый. 

Фәрит Мөхәммәтшин фикеренчә, традициягә кергән әлеге форумның Мәдәният елында үткәрелүе аңа өстәмә җаваплылык та йөкли. Чөнки нәкъ менә тел ярдәмендә милләтнең рухи байлыгы буыннан буынга тапшырыла, мирасыбыз байый бара. “Шуңа күрә Россия регионнарында татар теле һәм әдәбияты укытуда инновацион методикаларны активрак кулланырга, тел белеме принципларын формалаштыруга игътибарны арттырырга, милли-мәдәни автономияләрнең хакимият органнары белән хезмәттәшлеген нәтиҗәлерәк итергә кирәк”, - дип саный парламент җитәкчесе. 

Республикада телләрне саклауга һәм татарларның милли үзенчәлеген тәэмин итү буенча кабул ителгән дәүләт программаларын уңышлы үтәү шартлары турында сөйләп, Фәрит Мөхәммәтшин аларның Татарстанда яшәүче татарларның гына түгел, Россия регионнарында һәм башка чит илләрдә яшәүче милләттәшләребезнең дә уртак омтылышы кирәк дигән фикер белдерде. “Татар теле һәм әдәбияты укытучыларына аеруча җаваплы вазыйфа йөкләнгән, - диде Дәүләт Советы Рәисе. – Татар халкының киләчәге балаларыбызның белем һәм мәдәният дәрәҗәсенә бәйле. Ә болар барысы да сездән тора”. 

Фәрит Мөхәммәтшин шулай ук милләтләр һәм диннәр арасындагы мөнәсәбәтләр, тарихка, телгә һәм халык йолаларына карата ихтирам темасына да кагылды. “Шул ук вакытта милли-мшдшни сәясәтнең төп максаты татар теленең куллану даирәсен киңәйтү булырга тиеш”, - дип өстәде спикер. 

Пленар утырышта делегатлар ТР Премьер-министры урынбасары – ТР Мәгариф һәм фән министры Энгель Фәттахов докладын тыңладылар. Аннары Бөтендөнья татар конгрессы башкарма комитеты җитәкчесе Ринат закиров, КФУның Филология һәм мәдәниятара багланышлар институты директоры Рәдиф Җамалетдинов, ТР Фәннәр академиясенең гыльми секретаре Дания Заһидуллина, Казанның Мәгариф идарәсе башлыгы Илсур Һадиуллин һәм башкалар чыгыш ясады.
● 12 августта ТР Дәүләт Советы Рәисе, «Бердәм Россия» партиясенең Татарстан төбәк бүлеге Секретаре Фәрит Мөхәммәтшин республиканың Минзәлә һәм Тукай районнарында эш сәфәрендә булып, партиянең Татарстан бүлеге оештырып килә торган халык җыеннарында катнашты. 

Парламент җитәкчесе Минзәлә районының Кадрәк авылында яңа инфраструктура объектлары белән танышты, биредә күптән түгел участок полиция хезмәткәре өчен административ-торак комплекс ачылган, яңа спорт мәйданчыгы эшли. 

Иртән иртүк Кадрәк, Наратлы Кичү, Юшады, Хуҗамәт, Югары Тәкермән, Николаевка авыл җирлекләреннән халык Кадрәк авылындагы халык җыенына җыелган иде. 

Фәрит Мөхәммәтшин минзәләлеләр алдында ясаган чыгышында, республика яңа сайлау циклын башлый – сентябрьдә татарстанлылар ТР Дәүләт Советына депутатлар сайлый, ә 2015 елда - ТР Президентын сайлау, 2006 елда – муниципаль сайлаулар, дип искәртте. 

“Бүген бирегә сезнең үтенечләрне һәм тәкъдимнәрне игътибар белән тыңлап һәм аларга нигезләнеп, республика районнарында тормыш шартларын яхшыртуга юнәлдерелгән адреслы программалар эшләү планлаштырыла”, - дип мөрәҗәгать итте ТР Дәүләт Советы Рәисе, “Бердәм Россия” партиясенең Татарстан төбәк бүлеге Секретаре. 

Җыенда күпсанлы үтенечләр һәм тәкъдимнәр белдерелде, республика җитәкчелегенә социаль-икътисади программаларны гамәлгә куйган өчен, рәхмәт сүзләре дә яңгырады. 

Җирле халык Минзәлә елгасы ярларын ныгытуны сорады, ул кырларга һәм бакчаларга якын булу сәбәпле, даими рәвештә су басу күзәтелә. Шулай ук ерак авылларга юл салу мәсьәләсе дә кузгатылды. Караклы авылында яшәүчеләр ветеринария пунктын төзүне сорый, ә Наратлы Кичү авылында яшәүчеләр җәмәгатьчелек үзәге төзелүен тели. 

Минзәлә районы башлыгы Айдар Сәлахов соңгылары теләгенә шунда ук җавап бирде, киләсе елда авылда күп функцияле үзәк төзелеше планлаштырыла. 

Әгәр бөтен үтенечләрне дә канәгатьләндерү мөмкин булмаса, партиянең куелган бурычларны хәл итү өчен, барысын да эшләячәген билгеләп үтте Фәрит Мөхәммәтшин. 

Халык җыенында ТР Дәүләт Советына сайлауларга “Бердәм Россия” партиясеннән кандидатлар “Чаллы икмәк продуктлары комбинаты” ААҖ генераль директоры Алмаз Шәрипов һәм Татарстан халыклар дуслыгы директоры Ирек Шәрипов чыгыш ясады. 

Халык тәкъдимнәрен үтәү киләчәк планга кертелгән, хәзер республика программаларын гамәлгә ашыру кысаларында, авылда клуб, ФАП эшли, күптән түгел яңа спорт мәйданчыгы һәм участок полиция хезмәткәре өчен административ-торак пункт ачылган. 

ТР Дәүләт Советы Рәисе, “Бердәм Россия” партиясенең Татарстан төбәк бүлеге Секретаре 19 авылда 3 мең кешегә хезмәт күрсәтүче участок полиция хезмәткәре Сергей Кишевның эше һәм көнкүреше белән танышты. 

Соңрак Фәрит Мөхәммәтшин Минзәләдә авыл хуҗылыгы техникумында булды, шулай ук район активы белән очрашты. 

Аннары парламент башлыгы Тукай районы Иске Абдул авылында узган халык җыенында катнашты. Анда яшәүчеләрне шулай ук Комсомолец бистәсендә Мәдәният йорты төзелеше, Наратлык бистәсендә 80 урынга балалар бакчасы төзелеше, Иске Абдул авылында су белән тәэмин итү системасын оптимальләштерү мәсьәләләре борчый. 

Биредә халык җыенында ТР Дәүләт Советына сайлауларга “Бердәм Россия” партиясеннән кандидатлар “Нефтегаз” генераль директоры киңәшчесе Фоат Комаров, IV чакырылыш ТР Дәүләт Советының социаль сәясәт комитеты рәисе, “Бердәм Россия” партиясенең Татарстандагы тарафдарлары советы рәисе Светлана Захарова һәм “ТНВ” ТРК генераль директоры Илшат Әминов чыгыш ясады. 

ТР Дәүләт Советы Рәисе эш сәфәрендә традиция буенча авыл хуҗалыгы өлкәсен дә игътибарсыз калдырмады, ул Тукай районы Мөрес авылында Сәйдәшев исемендәге предприятиедә булды. Ул үсемлекчелек һәм терлекчелек өлкәсендә махсуслашкан. Узган ел биредә 400 баш сыер өчен бина төзелеше башланган, фермалар ремонтлаган, технопарк яңартылган. 

● 13 августта ТР Дәүләт Советының Мәдәният, фән, мәгариф һәм милли мәсьәләләр комитеты рәисе Разил Вәлиев Төркиянең Казандагы Генераль консулы Сабри Тунч Ангылы белән очрашты. Татарстан белән Төркия арасында мәдәният һәм сәнгать өлкәсендә хезмәттәшлек турында сөйләшү булды.

Очрашу барышында Разил Вәлиев Россия-Төркия мөнәсәбәтләре кысаларында Татарстанның Төркия белән хезмәттәшлеге уртак мәдәния проектларны тормышка ашыруда, концертлар, күргәзмәләр, фестивальләр оештыруда аеруча уңай нәтиҗәләр бирә. Парламент комитеты җитәкчесе шулай ук Сабри Тунч Ангылының тугандаш республикалар һәм халыклар арасындагы мәдәни багланышларның ныгуына керткән өлешен югары җәяләде. “Казанда Генераль консул дәрәҗәсендә гаять нәтиҗәле эшчәнлегегез өчен без Сезгә бик рәхмәтле, – диде Дәүләт Советы депутаты. – Бу эшчәнлек чорында безнең комитет белән тыгыз элемтәдә булуыгыз да файдалы булды”. Парламентарий төрек дипломатына Татарстанда тормышка ашырыла торган милли мәгарифне үстерү һәм авылларны саклап калу дәүләт программалары турында да сөйләп үтте. 

Сабри Тунч Ангылы җавап сүзендә әйтеп үткәнчә, Татарстан башкаласында Төркиянең Генераль консулы булып эшләү үтәү аның өчен мактаулы һәм җаваплыҗ вазыйфа булган.”Ирешкән уңышларыбыз – ул уртак тырышлык нәтиҗәсе, – диде дипломат. – Төркиядән Татарстанга миннән соң киләчәк вәкил дә биредә дуслар табар һәм үз кеше булып китәр, дип ышанам” 

Очрашу азагында яклар истәлек бүләкләре алмаштылар.
● 13 августта “Казан” милли мәдәният үзәгендә “Волга ГАЗ-21” авторетроклубы әгъзаларының чираттагы гомуми җыелышы булды. Аны әлеге җәмәгать оешмасы җитәкчесе Фәрит Мөхәммәтшин үткәрде.

Җыелышта каралган сорауларның беренчесе һәм иң мөһиме VIII Халыкара тарихи техника фестивален оештыру мәсьәләсе булды. Әлеге фестиваль, традиция буенча, Татарстан Республикасы көненә багышланып, август азагында “Казан Ринг” автодромында уздырылачак. Клубның рәсми сайтында әлеге чараның программасы урнаштырылган. Оештыручылар фикеренчә, төрле илләрдән һәи төбәкләрдән бик күп заявкалар кабул ителгән. Узган елгы һәвәскәрләр янына быел Екатеринбургтан һәм Польшадан өстәләчәк. 

Фестивальдә авторетроклубның һәр әгъзасына тарихи техника яратучылар хәрәкәтенә багышлап быел чыккан китап бүләк ителәчәк. 

Гомуми җыелышта оештыру мәсьәләләре дә каралды. Клуб, закон нигезендә юридик зат буларак теркәлеп, исемен дә үзгәркән – хәзер ул Автосөючеләрнең “Клуб-21” республика иҗтимагый оешмасы дип атала. 

Клубның президенты итеп Фәрит Мөхәммәтшин сайланды. Элек оешманың башкарма директоры булып торган Андрей Лебедев идарә рәисе булды.
● 14 августта Татарстан Дәүләт Советы Рәисе Фәрит Мөхәммәтшин Зәйдә ике спорт мәйданчыгы, ә Зәй районының Сармашбаш авылында китапханә, авыл советын берләштергән үзәкнең ачылышында катнашты. Ачылыш тантанасында Зәй районы башлыгы Татьяна Воропаева белән бергә Татарстан Дәүләт Советының V чакырылышына кандидат, “Нефтегаз” генераль директоры урынбасары Фоат Комаров та булды. 

“Яшьлек” дип аталган боз сараеның ачылышында Фәрит Мөхәммәтшин: “Мондый спорт мәйданчыклары зур әһәмияткә ия. Яшьләребезнең сәламәтлеген ныгытуга ярдәм итә. Татарстанда спорт белән шөгыльләнүчеләр күп: кечкенә балалардан башлап өлкәннәргә кадәр. 20 ел элек Зәйдә мондый корылмалар юк иде. Барысы да республиканың куәте аркасында эшләнә. Президенттан башлап район башлыгына кадәр барысы да – Татарстандагы мәсьәләләрне хәл итәр өчен көч куя. Татарстан Президенты алып барган сәясәтендә “Бердәм Россия”гә таяна. Ул үзен реаль эшләр башкаручы фирка икәнен исбатлады”, – дип белдерде. 

Зәйдәге ике спорт мәйданчыгы да республикада булган махсус дәүләт программасы нигезендә башкарыла. Әле быел тагын дүрт спорт корылмасын тапшырасы бар, аларның өчесе футбол кыры итеп төзеләчәк, ә дүртенчесе баскетбол белән волейбол уйнарлык итеп ясалачак. 

Сармашбаш авылындагы күп функцияле үзәкнең ачылуы Татарстанда 2012 елдан бирле эшләгән “Мәдәният һәм күп функцияле үзәкләрне төзү” дәүләт программасы нәтиҗә­сендә тормышка ашты. 2012 елдан бирле республикада йөзгә якын шундый үзәк ачылды, 2014 елда тагын 40 үзәк сафка басачак дип планлаштырылган. 

“Быелгы Татарстан Дәүләт Советына сайлау алды кампаниясе башкалардан халык җыен­нарын оештыру белән аерылып тора. Халык белән аралашканда кешеләрне нинди мәсьәләләр борчыганын белешәбез, беренче хәл итәргә кирәкле проблемаларны ачыклыйбыз. Берьюлы барысын да хәл итеп булмый, икътисадый мөмкинлекләргә карап эш итәргә кирәк”, – диде ул. 

Фәрит Мөхәммәтшин зәйлеләр белән очрашканда аларны башкалардан максатчанлык, тырыш һәм бердәм булу кебек сыйфатлар аерып торганын билгеләде. 

● 19 августта ТР Дәүләт Советы Рәисе Фәрит Мөхәммәтшин Югары Ослан районына эш сәфәре кылды. Ул Матюшино авылында яңа ФАП ачылышында катнашты, муниципалитет активы белән очрашты һәм авыл кешеләрнең хезмәт активлыгын күтәрү мәсьәләсе буенча семинар-киңәшмә үткәрде.

Парламент җитәкчесенең эш сәфәре Матюшина авылында яшәүчеләр һәм бакчачылар белән аралашудан башланды: алар республика җитәкчелегенә биредә фельдшерлык-акушерлык пункты ачылуы өчен рәхмәт белдерделәр. Биредә яшәүчеләр шулай ук почта бүлекчәсе булуын тели, чөнки Бакчасарай бистәсенә йөрергә туры килә. Җирле халыкны шулай ук юлларның торышы да борчый. Фәрит Мөхәммәтшин бу һәм башка проблемаларны әкренләп хәл итәргә вәгъдә итте. Үсеш алган социаль инфраструктура авыл халкына үзен якланган итеп тою мөмкинлеге бирә, дип ассызыклады ул. 

Республика җитәкчелеге аз комплектлы мәктәпләрне сакларга дигән карар кабул итте, дип билгеләп үтте Фәрит Мөхәммәтшин. “Бюджет чыгымнары күп булуга карамастан, зур булмаган авылларда 5-6 укучы белем алган сыйныфлар сакланачак. Бу кешеләрне авылда калдырырга, авылны яшәртү мөмкинлеге бирәчәк”, - диде парламент җитәкчесе. 

Авыл медпункты ачылышында ТР сәламәтлек саклау министры Гадел Вафин да катнашты. 

Районның административ үзәгендә яшьләр клубында узган муниципалитет активы белән очрашуда ТР Дәүләт Советы Рәисе чираттагы тапкыр авылдан китүчеләр проблемасының актуальлегенә игътибарны юнәлтте. Бу проблеманы хәл итү өчен, республикада федераль гына түгел, ә Татарстан Президенты Рөстәм Миңнеханов шәхси контролендагы республика максатчан программалары да эшли. 

ТР Дәүләт Советы Рәисе Фәрит Мөхәммәтшин, эш сәфәре кысаларында, авылда яшәүчеләрнең хезмәт активлыгын күтәрү, шәхси һәм кече хуҗалыкларга ярдәм итү мәсьәләләре буенча оештырылган чираттагы семинар-киңәшмәдә катнашты. Республика җитәкчелеге һәм Идел буеның 12 районы авыл хуҗалыгы җитештерүчеләре интерактив формада республиканың агросәнәгать комплексында борчыгын мәсьәләләр буенча фикер алышты. 

“Авыл хуҗалыгы – ул төп өлкә. Бүгенге шартларда, Көнбатыш ягыннан да санкцияләр һәм чикләүләр һәм РФ Президенты Владимир Путин тарафыннан имзаланган Россия иминлеген тәэмин итү өчен махсус икътисади чаралар куллану турындагы Указ яңа өмет уята – бу Россия товар җитештерүчеләренә стимул булдыру, үз базарынны саклау, җитештерүнең яңа формаларын үстерү, дип ассызыклады Фәрит Мөхәммәтшин авыл хезмәтчәннәренә мөрәҗәгать итеп. – Әлбәттә, чит ил товарларын 100 процент алыштырып булмаячак, әмма Россиядә җитештерелә торган товарларның күләмен шактый арттырырга тырышырга кирәк”. 

Әлеге чарада катнашкан ТР Премьер-министры урынбасары – авыл хуҗалыгы һәм азык-төлек министры Марат Әхмәтов билгеләп узганча, республика бюджетыннан кече һәм урта бизнеска ярдәм буларак, 1,5 млрд сумнан артык акча күчерелә, әмма авылда хезмәт активлыгы артмый. 

Авылда яшәүчеләр район үзәкләренә һәм эре шәһәрләргә күчеп киткәндә, җирлек башлыклары өчен эшкә яраклы авыл халкын эш урыннары белән тәэмин итү мәсьәләсе беренче урында тора, дип ассызыклады ул. 

Семинар-киңәшмәдә ТР икътисад министры Мидхәт Шаһиәхмәтов һәм сәламәтлек саклау министры Гадел Вафин да чыгыш ясады.
● 20 август. Татарстан Республикасы Дәүләт Советы Рәисе Фәрит Мөхәммәтшин Төркиянең Казандагы Генераль консулы белән очрашты. Сабри Тунч Ангылы Татарстанда эшчәнлеген төгәлләп, Анкарага әйләнеп кайта, анда ул Төркия Тышкы эшләр министрлыгында эшләргә җыена. Сабри Тунч Ангылы – 1996 елда Төркия Республикасының Казанда Генконсуллыгы ачылганнан соң тугызынчы вәкил.

Очрашу башында Фәрит Мөхәммәтшин дипломатка Татарстандагы уңышлы эшчәнлеге һәм Россия-Төркия мөнәсәбәтләре кысаларында Татарстан-Төркия элемтәләре үсешенә керткән зур өлеше өчен рәхмәтен җиткерде.

Әңгәмә барышында Татарстан һәм Төркия арасында хезмәттәшлек аспектлары, аерым алганда, мәдәният өлкәсендә уртак чаралар билгеләп үтелгән. Парламент башлыгы мәдәниара багланышларны ныгыту әһәмиятенә игътибар юнәлткән.

Фәрит Мөхәммәтшин ассызыклаганча, соңгы елларда Татарстан парламенты һәм Төркия Республикасының Казандагы Генкосуллыгы арасында тыгыз һәм нәтиҗәле багланышлар җайга салынган.

Сабри Тунч Ангылы, үз чиратында, ТР Дәүләт Советы Рәисенә Төркия һәм Татарстан халыклары арасында сәүдә-икътисади, гуманитар һәм мәдәни элемтәләрне ныгытуда актив катнашуы өчен рәхмәтен ирештерде. Ул Казанга килүче Төркия кунакларының һәммәсенең дә моннан уңай кичерешләр белән китүен ассызыклады.

Генераль консул Татарстан парламенты башлыгына рәхмәтен белдереп, Ауропа Советы җирле һәм төбәк хакимиятләр конгрессының Фәрит Мөхәммәтшин җитәкчелегендәге актуаль мәсьәләләр буенча комитетының Ауропа континентында тотрыклы карарлар эшләүдәге эшчәнлеген югары бәяләде.

Очрашу азагында Фәрит Мөхәммәтшин Сабри Тунч Ангылыга алдагы эшендә уңышлар теләде.
● 21 августта Дәүләт Советы Рәисе Фәрит Мөхәммәтшин ТРның Әтнә һәм Биектау районнарында эш сәфәрендә булды. Сәфәрнең максаты район активлары белән очрашу иде.

Фәрит Мөхәммәтшин Әтнә районында “Таң” авыл хуҗалыгы җитештерү коллективының төзелеп килгән терлекчелек комплексын карады. Әлеге хуҗалык рәисе Алмаз Сибгатуллин мәртәбәле кунакка комплексның республика программасы буенча 60/40 финанслау юлы белән төзелүен һәм бу максатка 55 млн сум акча сарыф ителүен сөйләде. Яшь җитәкче комплексны эшләтеп җибәрүгә тәүлегенә 30 тонна чамасы сөт җитештерү бурычын куя. 

Авыл хуҗалыгы җитештерү коллективы рәисе сүзләренә караганда, сөт секторында рентабельлеккә ирешү мөмкин булган. Яңа комплекста бары тик 6 савучы гына эшләячәк, чөнки заманча җиһазлар шундый мөмкинлек бирә. Бу коллективта барлыгы 200 чамасы кеше эшли. 

Республика парламенты җитәкчесе хуҗалыкның авыл хуҗалыгы җитештерүчеләренә ярдәм итү программаларында катнашуы белән кызыксынды. Алмаз Сибгатуллин белдергәнчә, ярдәмсез, кредитлардан башка техника, биналар төзү һәм аларны җиһазлау бик катлаулы булыр иде. Планнар күп, әмма алар чынга ашарлык, дип саный фермер. 

Фәрит Мөхәммәтшин хуҗалыкның уңышлы һәм җитәкченең уңганлыгын билгеләп үтте һәм Әтнә муниципаль районы башлыгы Габделәхәт Хәкимов андый җитәкчеләргә бар яклап ярдәм күрсәтегә киңәш итте. 

“Чит илдән кайбер продуктларны кертүне тыю белән бәйле соңгы вакыйгалар нәтиҗәсендә, безнең авыл хуҗалыгы продукциясе җитештерүчеләре өчен үз позицияләрен ныгыту мөмкинлеге булды”, - дип билгеләп үтте Дәүләт Советы Рәисе. Аның фикеренә караганда, кем вакытында субсидия һәм кредитлардан кулланган, нигез салган, саклаган һәм җитештерүне җайга салган, - шулар отачак. 

Парламент спикеры Әтнә драма театры бинасында узган район активы белән очрашуда да шул темага сүз алып барды. 

Фәрит Мөхәммәтшин шулай ук сентябрьдә бишенче чакырылыш Дәүләт Советы депутатларын сайлауларга әзерлек турында да сөйләде. “Авыр кампания булачак, - дип ассызыклады ул. – Бу авырлыклар сайлаулар уңайсыз вакытка билгеләнү, Россия сайлау законнарына даими үзгәрешләр кертелүгә бәйле”. 

ТР Дәүләт Советы Рәисе Биектау районына сәфәрен Чыпчык урта мәктәбенә барудан башлады. Анда капиталь ремонт үткәрелгән. Мәртәбәле кунакны мәктәптә укытучылар һәм укучылар каршы алды, алар мәктәп яны участогында үстерелгән яшелчәләр күргәзмәсен, түгәрәккә йөрүчеләрнең үзенчәлекле эшләнмәләрен тәкъдим иттеләр. 

“Республика җитәкчелегенең программалар үтәлешенә ничек игътибарлы булуын беләсез, - диде ул. – Сездән балаларның белем дәрәҗәсе генә түгел, шулай ук тәрбия бирү дә тора”. 

Республика парламенты спикеры Биектау районы активы җыелышында республикада гамәлгә куела торган программалар турында сөйләде. 

Бу көннәрдә бөтен республика территориясе буенча үткәрелә торган халык җыеннарында дәүләт һәм муниципаль хакимият вәкилләренә белдерелгән тәкъдимнәр бишьеллык программаның нигезе булачак, һәр район өчен өстенлекләр билгеләнәчәк. 

Район Мәдәният йорты каршында узган халык җыенында ТР Дәүләт Советы Рәисенә, район башлыгы Рөстәм Кәлимуллинга, Дәүләт Советы депутатларына, республика министрлыклары һәм ведомстволары вәкилләренә борчыган мәсьәләләр турында белдерелде. Алар поликлиникада пациентларны кабул итү шартлары таләпләргә туры килмәү, авария хәлендәге йорттан күчерү турында иде. 

Бәхәсле мәсьәләләрне Казан Кремлендә хәл итү мәҗбүри түгел. “Мондый җыеннар – бу урыннарда хакимият һәм халык бер-берсен ишетсен өчен иң кыска юл”, - дип ассызыклады парламент спикеры.
● 23 августта ТР Дәүләт Советы Рәисе,“Фәрит Мөхәммәтшин Питрәч районына эш сәфәре барышында Үзәк район хастаханәсендә ремонтланган терапия бүлегендә булды, муниципалитет активы белән очрашу үткәрде һәм терлекчеләр слетында катнашты.

Хастаханәдә ремонтланган терапия бүлеген Питрәч Үзәк район хастаханәсе баш табибы Алмаз Хәкимуллин тәкъдим итте. Бүлек ремонтына республика бюджетыннан 27 млн сум акча бүлеп бирелгән. Ул 103 пациентка тәүлек буе хезмәт күрсәтүгә һәм 25 көндезге урынга исәпләнгән. 

Аннары район Мәдәният йортында муниципаль берәмлек активы җыелды. Питрәч районы башлыгы Эдуард Дияров үз чыгышында, бүген республика парламенты җитәкчесе белән очрашуга җыелган кешеләр ярдәме белән район уңай якка үзгәрә, дип белдерде. Түрә ТР Дәүләт Советында булачак сайлаулар турында искәртте. 

ТР Дәүләт Советы Рәисе Фәрит Мөхәммәтшин үз мөрәҗәгатендә соңгы көннәрдәге иң ачык һәм истәлекле вакыйгалар турында искәртте. Ул кичә Мәскәүдә Татарстан Республикасы Мәдәнияте көннәренә багышланган чараларда алган хис-кичерешләре белән уртаклашты. 

Фәрит Мөхәммәтшин, Питрәч районы социаль-икътисадый үсеш буенча республиканың башка муниципалитетларыннан артта калмый, 22 федераль һәм республика программасында катнаша, дип белдерде. Татарстанда, гомумроссия программаларыннан тыш, 30 максатчан программа бар, алар арасында – хастаханә ремонты, яңа ФАПлар, балалар бакчалары, мәктәпләр, авыл мәдәният йортлары ачу. “Аерым төбәкләр инвестицияләр үсеше, социаль һәм инфраструктура үсеше турында хыялланганда, безнең спорт объектлары, метро һәм башка обектлар бар инде”, - диде Фәрит Мөхәммәтшин. 

Татарстан парламенты җитәкчесе, 14 сентябрьдәге бердәм тавыш бирү көнендә булачак бишенче чакырылыш ТР Дәүләт Советына сайлауларга әзерлек турында сөйләде. Ул сайлауларга әзерлеккә игътибарлы булырга, сайлау участокларын алдан әзерләргә, сайлаучылар исемлеген булдырырга чакырды. “Хокук бозу очракларына игътибарлы булыгыз. Безгә ясалма саннар кирәкми”, - дип мөрәҗәгать итте ТР Дәүләт Советы Рәисе районда сайлауларга әзерлек һәм үткәрү өчен җаваплы затларга. 

“Дөньяда сәяси вәзгыять киеренке булуы, Көнбатышның икътисади санкцияләре нәтиҗәсендә, киләсе 5 ел катлаулы булачак, бу чорда безгә бердәм булу зарур”, - дип билгеләп үтте ул һәм киләсе сайлауларда депутатлыкка кандидатларга сайлаучылар алдында “имтихан” бирәсе була. 

Очрашуда Фәрит Мөхәммәтшин муниципалитетның алдынгы хезмәтчәннәренә ТР Дәүләт Советы Рәисе Рәхмәт хатлары тапшырды. 

Көннең икенче яртысында Наратлыкта Питрәч районы терлекчеләре слеты узды. Авыл эшмәкәрләре үз продукцияләрен тәкъдим итте, райондагы агросәнәгать производстволары күрсәтелде. Фәрит Мөхәммәтшин авыл хезмәтчәннәрен сәламләде һәм мондый слетлар үткәрү традициясе республикада авыл хуҗалыгы тармагына ярдәм итү өчен зур мәгънәгә ия, дип ассызыклады. 

● 26 августта ТР Дәүләт Советы Рәисе Фәрит Мөхәммәтшин Татарстанның Балык Бистәсе һәм Алексеевск районнарында республика максатчан программасы буенча төзелгән объектларны карады.

Парламент җитәкчесе көннең икенче яртысында Алексеевск авылында, быел өченче тапкыр, авылда яшәүчеләрнең хезмәт активлыгын күтәрү һәм кече хуҗалыкларны үстерү мәсьәләләре буенча зональ киңәшмә үткәрде. 

Балык Бистәсе районында яшәүчеләр район советы бинасы янына халык җыенына җыелды. Муниципалитет башлыгы Илһам Вәлиев үз мөрәҗәгатендә, төп социаль-икътисадый күрсәткечләрне билгеләде, соңгы ирешелгән уңышлар, территориядәге проблемалар турында да белдерде. “Соңгы вакытта республика җитәкчелеге ярдәме белән район күрсәткечләрен үстерүгә ирешелде. Фермерлык хуҗалыкларына субсидия бирү, сәламәтлек саклау, мәгариф объектлары, универсаль спорт мәйданчыклары төзелеше һәм ремонтына, юллар салуга зур игътибар бирелде”, - дип билгеләп үтте ул. Илһам Вәлиев фикеренә караганда, болар барысы да кешеләрнең тормыш сыйфатын яхшырта, шулай ук муниципаль туризмны үстерүгә мөмкинлек бирә. 

Муниципалитет башлыгы билгеләп узганча, быел Балык Бистәсе районында уңыш куандыра – узган ел белән чагыштырганда, 35 процентка артыграк ашлык суктырылган. Районда ФАПлар, Үзәк район хастаханәсенең кабул итү - диагностика бүлеге капиталь ремонты 130 млн сумлык булган. Муниципалитет сәламәтлек саклау системасында тагын 12 яңа Фап төзелгән. Боларның һәммәсенә дә республика максатчан программасы буенча ирешелгән. Район 50 урынлык кунакханә, шулай футбол стадионы төзергә планлаштыра. 

Шулай ук тискәре күренешләр дә бар. Районда кеше саны кими: 2014 елның беренче ярты елында 111 кеше табигый үлем белән үлгән. 

Фәрит Мөхәммәтшин Балык Бистәсендә яшәүчеләр алдында ясаган чыгышында, район республиканың социаль-икътисадый үсешенә сизелерлек өлеш кертә, биредә мәдәният, сәламәтлек саклау, мәгариф өлкәләрендә модернизация буенча әһәмиятле нәтиҗәләргә ирешелде, торак пунктларны төзекләндерү өчен күп эш башкарыла, дип билгеләп үтте. 

Фәрит Мөхәммәтшин сентябрьдә узачак сайлауларга игътибарны юнәлтте. “Сәяси мәйданда - урак өсте. Татарстан сайлаучылары 14 сентябрьдә үз тавышларын бирергә тиеш, киләсе елда республика Президенты сайлаулары, ә 2016 елда РФ Дәүләт Думасы депутатларын сайлаулар уза. Бик үк уңайлы вакыт булмауга карамастан, сайлауларга килеп, үз тавышыгызны бирүегезне үтенәбез”, - дип чакырды ТР Дәүләт Советы Рәисе. 

Ул Алексеевскида авылда яшәүчеләрнең хезмәт активлыгын күтәрү һәм кече хуҗалыкларны үстерү мәсьәләләренә багышланган зональ киңәшмәне ачты. 

Анда ТР Премьр-министры урынбасары – авыл хуҗалыгы һәм азык-төлек министры Марат Әхмәтов доклад белән чыгыш ясады. Ул Алекссеевск районының авыл хуҗалыгы күрсәткечләре турында белдерде. Биредә 21 гаилә терлекчелек фермасы, сөт комбинаты, икмәк заводы бар. Урыннарда эшләр торышы мактанырлык түгел, бу очракта Алексеевск районы да искәрмә түгел. “Авылда хезмәт активлыгы түбән, - диде Марат Әхмәтов. Күрәсең, дәүләт күбесен үз өстенә ала”. 

Зональ киңәшмәдә ТР яшьләр эшләре һәм спорт министры Рафис Борһанов, ТР сәламәтлек саклау министры Гадел Вафин, ТР икътисад министры урынбасары Марат Шәрифуллин чыгыш ясады. 

Фәрит Мөхәммәтшин киңәшмә тәмамлаганда, кече хуҗалыклар үсеше акрыная, тармакка кертелгән акчаларны исәпкә алсаң, бу борчуга сала, дип белдерде. “Мөгаен, безгә дәүләттән финанс-икътисад ярдәмне арттырырга туры киләчәк. Эмбарго шартларында үзебезнең авыл хуҗалыгын үстерергә кирәк. Игътибар үзәгендә Россия товар җитештерүчеләре була торган вакыт җитәр”, - дип билгеләп үтте Фәрит Мөхәммәтшин. 

Район Мәдәният йорты фойесында авыл хуҗалыгы уңышлары күргәзмәсе ачылды: анда агрийлар сөт, икмәк, балык һ.б. продукция тәкъдим итте.
● 28 августта ТР Дәүләт Советы Рәисе Фәрит Мөхәммәтшин Татарстанның Мамадыш районына эш сәфәре белән барды. Анда ул балалар бакчасы ачылышында катнашты, күп фатирлы торак йортка күченүчеләрне котлады, район активы белән очрашты. Көннең икенче яртысында парламент башлыгы авыл халкының эштә активлыгын арттыру һәм хуҗалык итүнең кече формаларын үстерү мәсьәләләре буенча быелга дүртенче зональ семинар-киңәшмә уздырды. 

Мамадыш шәһәренең “Северный” микрорайонында 140 урынга исәпләнгән “Теремок” дип аталган яңа балалар бакчасы ачылды. “Сезнең райондагы шатлыклы вакыйгаларны – елга яры буен төзекләдерүне, мәктәпләр, балалар бакчалары, торак йортлар калкып чыгуны мин дикъкать белән күзәтәм. Сезнең грант программаларында бик актив катнашуыгызга куанмаслык түгел”, - дип билгеләде Фәрит Мөхәммәтшин мәктәпкәчә учреждение ачылышы тантанасында. Мамадыш районы башлыгы Анатолий Иванов сүзләренчә, яңа бакчаның уен мәйданчыгы, актлар, музыка һәм физкультура заллары, психолог кабинеты бар. 

Бу көнне Мамадышның Үзәк урамындагы тузган бараклар урынына салынган күп фатирлы йортка күченүчеләр күптән көтелгән өй туйлары уздырды. Алар яңа фатир ачкычларын Фәрит Мөхәммәтшин кулларыннан кабул итеп алды. Гомумән, соңгы елларда районда 42 торак йорт төзелеп, 1446 гаилә өй туен бәйрәм итте. 

Район башлыгы Анатолий Иванов республика җитәкчелегенә саллы финанс ярдәм күрсәтелгәне өчен рәхмәт әйтте, аның ярдәмендә исә муниципалитет актив үсештә, диде. 

Бу көнне шәһәрнең Тукай урамында яңа спорт мәйданчыгы ачылды, анда исә Фәрит Мөхәммәтшин яшь футболчылар уенына тупны кертеп җибәрде. 

Соңрак Мамадыш районы активы белән очрашкач, республика парламенты спикеры Мамадыш районының уңышлы үсеше башка муниципалитетлар җитәкчеләрен ни рәвешле тәэсирләтүен билгеләп үтте. 

Мамадышлылар үзләрен әлеге очрашуда актив тотты: узган алар елгы нәтиҗәләр буенча туган шәһәрләренең Россиядә шәһәр уңайлыклары ягыннан беренче урынга чыгуын горурлык белән сөйләделәр, биредә муниципаль туризм уңышлы гына үсеп килүе әйтелде. Районның торак фонды тулылануында исә ТР Дәүләт Советында Мамадыш районы ихтыяҗларын яклаучы депутат, ТР Президенты карамагындагы Дәүләт торак фонды башлыгы Тәлгать Абдуллин тырышлыгы да аз түгеллеге билгеләнде. 

Сөйләшү барышында “авырткан җирләр” дә күз уңыннан читтә калмады: шәһәрдә әшәке суларны чистарту корылмалары алыштыруга мохтаҗ, мәсьәләне хәл итү өчен 200 млн. сум кирәк. Шул ук вакытта районның коммуникацияләрне яңарту буенча федераль программага кертелгәнлеге әйтелде, әмма халык аларның проблемасы хәл ителәссенә бик үк ышанып бетми. Бүген алар Фәрит Мөхәммәтшинга бу мәсьәләдә ярдәм сорап мөрәҗәгать итте. Парламент башлыгы билгеләп үткәнчә, “Халык җыены” кебек проектлар ярдәмендә алар республика халкының күп кенә проблемаларын тыңлау-белешү мөмкинлеге бар. Очрашу барышында ул мамадышлыларның мөрәҗәгатен бердәм халык гозерләре тупланмасына кертергә вәгъдәләде. Ул проект ярдәмендә “Бердәм Россия” партиясенең алдагы бишьеллык эш планы төзелә. 

Көннең икенче яртысында Мамадышта парламент башлыгы Фәрит Мөхәммәтшин авыл халкының эштә активлыгын арттыру һәм хуҗалык итүнең кече формаларын үстерү мәсьәләләре буенча быелга дүртенче зональ семинар-киңәшмә уздырды. Биредә билгеләп үтелгәнчә, хуҗалык итүнең кече формалары белән эшләү буенча рейтингта район беренче урында исәпләнә, шулай ук республика программалары белән беррәттән, биредә 2011 елда үзләренең “Авылга – йөз белән” (“Лицом к селу”) программасы эшләтеп җибәрелгән. 

Мамадыш районында икмәк һәм икмәк-күмәч продукциясе эшләп чыгару белән 5 предприятие шөгыльләнә, агач эшкәртүдә 19, төзелеш материаллары җитештерүдә 23, теплицаларда яшелчә һәм утырту өчен үсентеләр үстерү белән 15 эшкуар шөгыльләнә. Шулай ук районның торак пунктларында 3 дистәдән артык хосусый пилорама бар, кече бизнес субъектлары балык эшкәртү, агач күмере һәм перчаткалар ясау, прессланган агач чүбен пресслап биркетлау белән мәшгуль. 

Очрашу азагында парламент башлыгы җирле хуҗаларга үз эшләренеңдә үсеш теләде. 

● 29 августта Кырым парламенты Рәисе урынбасары Ремзи Ильясов һәм КР Милләтара мөнәсәбәтләр һәм депортациягә дучар ителгән гражданнар эшләре буенча дәүләт комитеты рәисе Заур Смирнов составында Кырым Республикасы делегациясе ТР Дәүләт Советында булып китте. Татарстан парламенты җитәкчелеге исеменнән аларны ТР Дәүләт Советы Рәисе урынбасары Александр Гусев каршы алды.

Парламент үзәге белән танышканнан соң булган рәсми очрашуда шулай ук ТР Дәүләт Советының Дәүләт корылышы һәм җирле үзидарә комитеты рәисе Валентина Липужина һәм Законлылык һәм хокук тәртибе комитеты рәисе урынбасары Рафил Ногманов катнашты. Александр Гусев мәртәбәле кунакларга Татарстанных социаль-икътисадый куәте, сәнәгать һәм төзелеш өлкәләрендәге уңышлар турында сөйләде, республиканың инновациягә корылган технологияләрне уңышлы куллануын билгеләп үтте. Ул шулай ук Кырым дәүләт хакимияте вәкилләренә Дәүләт Советы эшчәнлеге һәм сентябрьдә булачак сайлаулар турында да мәгълүмат бирде. 

Кырым Республикасы Дәүләт Советы Рәисе урынбасары үз республикасының Россия Федерациясе хокук кырына керүе хакында сөйләп үтте. Аның сүзләренчә, Татарстанның ярдәме Кырым Республикасы өчен бәяләп бетергесез мөһим. “Безгә Татарстан бөтен яктан үрнәк булып тора, - диде Ремзи Ильясов. – Кырымдагы икътисадый һәм сәяси хәлләрне тотрыклыландыруга юнәлтелгән эшләребездә ярдәм күрсәткән өчен Татарстан җитәкчелегенә һәм халкына иң зур рәхмәтләребезне җиткерәсебез килә”. 

Кырым Республикасының Милләтара мөнәсәбәтләр һәм депортациягә дучар ителгән гражданнар эшләре буенча дәүләт комитеты рәисе милләтләр һәм диннәр арасындагы мөнәсәбәтләрне җайга салу мәсьәләләрендә Татарстан белән хезмәттәшлек итүнең гаять нәтиҗәле булуын белдерде. “Татарстан тәҗрибәсе безнең өчен гадәттән тыш мөһим, шуңа күрә аны без җентекләп өйрәнергә һәм киләчәктә үзебездә кулланырга омтылабыз”, - диде Заур Смирнов.
● 29 август. Татарстан Республикасы Президенты Рөстәм Миңнеханов һәм ТР Дәүләт Советы Рәисе Фәрит Мөхәммәтшин исеменә РФ Федераль Җыенының Федерация Советы Рәисе Валентина Матвиенкодан телеграмма килде.

Анда Россия парламентыың югары палатасы җитәкчесе барлык татарстанлыларны Республика көне белән котлый һәм уңышлар, сәламәтлек, бәхет һәм иминлек тели. 

“Узган еллар республика өчен уңай үзгәрешләр һәм яңа казанышлар чоры булды, - диелә телеграммада. – Бүген искиткеч табигый байлыкларга ия булган Татарстан үзенең икътисадый, мәдәни, фәнни куәтен ныгытуны дәвам итә. Сәнәгать җитештерүе һәм социаль инфраструктура югары темплар белән үсә, авыл хуҗалыгы елдан ел күбрәк битештерелә, күп кенә социаль мәсьәләләр уңышлы чишелә. Республика барыбыз өчен дә уртак булган Ватаныбызның данын арттыруга өлеш керткән якташлары – мәдәният һәм сәнгать әһелләре, дәүләт, сәясәт эшлеклеләре, хәрби җитәкчеләре – белән лаеклы рәвештә горурланырга хаклы”. 

Федерация Советы Рәисе “Татарстан Республикасы халкының, буыннардан килгән традицияләрне саклап һәм аларга тугры калып, киләчәктә дә Россия хакына нәтиҗәле хезмәт итәчәгенә” ышаныч белдерә. 

● 30 августта ТР Дәүләт Советында Фәрит Мөхәммәтшин төрки телле әдәби журналлар форумында катнашучылар белән очрашты. Әлеге чарада шулай “Татмедиа” җитәкчесе Ирек Миңнәхмәтов һәм Евразия язучылар берлеге рәисе Якуп Омероглу (Төркия) катнаштылар. 

Шунысын билгеләп үтәргә кирәк, журналистлар, язучылар, редакторлар һәм әдәбият белеме галимнәре татар, рус һәм төрек телләрендә аралаштылар. Очрашу алдыннан кунаклар парламент үзәге белән таныштылар. 

Форум делегатларын сәламләп, Фәрит Мөхәммәтшин очрашуның Татарстан өчен истәлекле булган Республика көненә туры килүен билгеләп үтте. Ул бу уңайдан 1990 елгы вакыйгаларны искә төшерде. 

Татарстан парламенты, җитәкчесе республиканың социаль-икътисадый хәле турында мәгълүмат биреп, яңа эре сәнәгать предприятиеләре, инвестиция һәм социаль программалар турында сөйләде.”Татарстанда 177 милләт вәкиле яши, - дип хәбәр итте ул. – Шуңа күрә республика җитәкчелеге милләтләр һәм диннәр арасындагы тотрыклылыкны көн үзәгендәге мәсьәлә итеп карый. Без бик күп илләр белән хезмәттәшлек итәбез. Барлык төрки телле илләр белән без хөкүмәтара яки парламентара мөнәсәбәтләр урнаштырдык”. Дәүләт Советы Рәисе ММЧ белән эшләүне аерым билгеләп үтте. Аның раславынча, иң катлаулы елларда да Татарстанда бер генә басма да ябылмады. Фәрит Мөхәммәтшин шулай ук форум делегатларына 14 сентябрьдә булачак сайлаулар турында хәбәр бирде. 

Үзенең җавап сүзендә Якуп Омероглу Татарстан җитәкчелегенә форумны югары дәрәҗәдә оештырган һәм үткәргән өчен рәхмәт белдерде. Ул төрки халыклар өчен Татарстанның аеруча әһәмиятле роль уйнавын билгеләп үтте. “Казанның матурлыгына таң калдык, - диде ул. – Форумның биредә үткәрелүе белән горурланабыз”.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Дания САФИНА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

